
Co-i scciuppetti de pappê,

E.... un Filosofon ciantôu,



Giudicâlo poeì dä töa

Che o n’aveiva preparôu

In to mezo da cuxin-na

Co-a tovaggia ä Capuçin-na,

Tondi neigri scamuræ,

Con de fêuggie per toaggiêu,

Gotti verdi, fiaschi blêu,

E posate in legno uzæ!

De pennacche per cottelli,

Per careghe di scambelli

Per credenza un-na potron-na;

Ma!...o gh’aveiva a Cêuga[sic] bon-na,

Che a l’aveiva rimediôu

(Grazie ä so Filosofia)

Ae provviste andæte via

Con Cappôin, do gran Stuffôu

E un-na bella Lazagnata

Co-a spussetta, pe-a Brigata

Impaziente d’andâ a töa.



Rincresceiva ä Sciâ Leonöa

E ä Poetessa de disnâ

In campagna da un fugoâ!



Ghe ven coæ de fâ a mozion

(A giornâ essendo coverta)

De disnâ un pö all’aja averta

Per rescioâse o coêu e o pulmon.



Brave! tutti gh’applaudìn,

E se destinò o Giardin

Dä Cuxin-na un pö lontan,

